
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2006 ԹՎԱԿԱՆԻ ՍԵՊՏԵՄԲԵՐԻ 14-Ի N 1343-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2011 ԹՎԱԿԱՆԻ ՓԵՏՐՎԱՐԻ 17-Ի N 195-Ն ՈՐՈՇՈՒՄՆ ՈՒԺԸ ԿՈՐՑՐԱԾ ՃԱՆԱՉԵԼՈՒ ՄԱՍԻՆ 
 
Հիմք ընդունելով «Նորմատիվ իրավական ակտերի մասին» Հայաստանի Հանրապետության օրենքի 33-րդ, 34-րդ և 37-րդ հոդվածները և «Թափոնների մասին» Հայաստանի Հանրապետության օրենքի 7-րդ հոդվածի 1-ին մասի «դ» կետը` Հայաստանի Հանրապետության կառավարությունը որոշում է.
1. Հայաստանի Հանրապետության կառավարության 2006 թվականի սեպտեմբերի 14-ի «Թափոնների հաշվառման՝ գոյացման, հեռացման (ոչնչացման, վնասազերծման, տեղադրման) և օգտահանման կարգը սահմանելու մասին» N 1343-Ն որոշման (այսուհետ՝ որոշում) մեջ կատարել հետևյալ փոփոխությունը և լրացումները՝
1) որոշման և հավելվածի վերնագրերից և 1-ին կետերից հանել «՝ գոյացման, հեռացման (ոչնչացման, վնասազերծման, տեղադրման) և օգտահանման» բառերը և կետադրական նշանները, 
2) որոշման վերնագիրը «կարգը» բառից հետո լրացնել «,և թափոնների գործածության  կանոններն ու պահանջները» բառերով։
 3) որոշման 1-ին կետը  «հավելվածի» բառից առաջ լրացնել «N 1» բառերով։
2. Որոշումը լրացնել հետևյալ բովանդակությամբ 1.1 կետով.
«1.1 Հաստատել թափոնների գործածության կանոններն ու պահանջները՝ համաձայն N 2 հավելվածի»:
3. Հավելվածի վերնագրում «Հավելված» բառից հետո լրացնել «N 1» բառերով:
4. Որոշման 12-րդ կետի.
1) «զ» ենթակետը «կազմակերպություններից» բառից հետո լրացնել «կամ անձանցից» բառերով, իսկ «քանակը» բառից հետո՝ «, ստացման նպատակը, ամսաթիվը, փոխանցողի վերաբերյալ տվյալները» բառերով և կետադրական նշաններով,
2) «է» ենթակետը «կազմակերպություններին» բառից հետո լրացնել «կամ անձանց» բառերով, իսկ «քանակը» բառից հետո՝ «, փոխանցման նպատակը, ամսաթիվը, ստացողի վերաբերյալ տվյալները» բառերով և կետադրական նշաններով,
5. Որոշումը լրացնել N 2 հավելվածով՝ համաձայն հավելվածի։
6. Ուժը կորցրած ճանաչել Հայաստանի Հանրապետության կառավարության 2011 թվականի փետրվարի 17-ի «Ոչ պիտանի պեստիցիդների գործածության կանոնները հաստատելու մասին»  N 195-Ն որոշումը։
7. Սույն որոշումն ուժի մեջ է մտնում պաշտոնական հրապարակման օրվան հաջորդող տասներորդ օրը:
 
Հայաստանի Հանրապետության					Ն. ՓԱՇԻՆՅԱՆ
վարչապետ
Երևան








Հավելված 
ՀՀ կառավարության 2025 թվականի
-ի N     -Ն որոշման
«Հավելված N 2
ՀՀ կառավարության 2006 թվականի
սեպտեմբերի 14-ի N 1343-Ն որոշման

Բ Ա Ժ Ի Ն 1 
ԹԱՓՈՆՆԵՐԻ ԳՈՐԾԱԾՈՒԹՅԱՆ ԿԱՆՈՆՆԵՐՆ ՈՒ ՊԱՀԱՆՋՆԵՐԸ
Գ Լ ՈՒ Խ 1
ԸՆԴՀԱՆՈՒՐ ԴՐՈՒՅԹՆԵՐ

1. Սույն բաժնով սահմանվում են Հայաստանի Հանրապետության տարածքում թափոնների գործածությանը ներկայացվող ընդհանուր կանոններն ու պահանջները:
2. Այն հասկացությունները, որոնք սահմանված չեն սույն հավելվածով, ունեն «Թափոնների մասին» օրենքով (այսուհետ՝ Օրենք) սահմանված հասկացությունների իմաստը:
3. Սույն բաժնում կիրառվող հասկացություններն են`
1) թափոնների գործածության մեջ ներգրավված անձ՝ օրենսդրությամբ սահմանված կարգով թափոնների հավաքմանը, փոխադրմանը, տեղադրմանը, պահմանը, մշակմանը, վերամշակմանը, օգտահանմանը, հեռացմանը, վնասազերծմանը կամ թաղմանն ուղղված գործողություններ իրականացնող իրավաբանական անձ կամ անհատ ձեռնարկատեր.
2) վտանգավոր բեռ՝ վտանգավոր նյութ, հումք, վտանգավոր թափոններ, որոնք փոխադրման ընթացքում իրենց յուրահատկությունների հետևանքով կարող են վնաս պատճառել մարդկանց կյանքին և առողջությանը, առաջացնել շրջակա միջավայրի աղտոտում և վնասել տրանսպորտային միջոցները կամ շենքերն ու շինությունները.
3) վտանգավոր թափոնի մակնշվածք՝ վտանգավոր թափոնի մասին տեղեկատվություն, որը գրառումների, նկարների, նշանների, խորհրդանիշերի, QR կոդերի, այլ նշագրումների կամ դրանց համակցության միջոցով անմիջականորեն ամրացվում կամ տեղեկակրի այլ տեսակով կցվում  է վտանգավոր թափոնին կամ դրա փաթեթվածքին.
4) վտանգավոր թափոնի փաթեթվածք՝ մետաղական, պոլիմերային, թղթե, ստվարաթղթե, ապակյա, փայտյա, կերամիկական, տեքստիլ կամ այլ նյութերից կամ դրանց համակցությունից պատրաստված արտադրատեսակ, որը նախատեսված է վտանգավոր թափոնի տեղադրման, պահման, փոխադրման, բեռնման և բեռնաթափման, առաքման ընթացքում շրջակա միջավայրի և մարդու առողջության պաշտպանության, տրանսպորտային միջոցների անվտանգ շահագործման ապահովման համար.
5) վտանգավոր թափոնների հեռացման վայրերի մոնիթորինգ՝ «Շրջակա միջավայրի վրա ազդեցության գնահատման և փորձաքննության մասին» օրենքով սահմանված նախատեսվող գործունեության շրջակա միջավայրի վրա ազդեցության գնահատման (այսուհետ՝ ՇՄԱԳ) հաշվետվությունում ներառված մոնիթորինգի (մշտադիտարկման) ծրագրով նախատեսված և պարբերաբար իրականացվող գործողությունների համախումբ, որը ներառում է վտանգավոր թափոնների հեռացման (վնասազերծման, ոչնչացման կամ տեղադրման) վայրում և դրա հարակից տարածքում ակնադիտարկումների, գործիքային չափումների, նմուշառումների, լաբորատոր փորձարկումների միջոցով հողի, մթնոլորտային օդի, մակերևութային և ստորերկրյա ջրերի որակական ցուցանիշների վերաբերյալ տվյալների պարբերական հավաքագրումը և դրանց արդյունքում ստացված տվյալների մշակումը։

Գ Լ ՈՒ Խ 2
ԹԱՓՈՆ ԱՌԱՋԱՑՆՈՂԻ ԵՎ ԹԱՓՈՆՆԵՐԻ ԳՈՐԾԱԾՈՒԹՅԱՆ ՄԵՋ ՆԵՐԳՐԱՎՎԱԾ ԱՆՁԻ ՊԱՐՏԱԿԱՆՈՒԹՅՈՒՆՆԵՐԸ

4. Թափոն առաջացնող իրավաբանական անձը և անհատ ձեռնարկատերը պարտավոր է՝
1)  Օրենքով սահմանված կարգով հաշվառել առաջացող թափոնները, ներկայացնել վարչական վիճակագրական հաշվետվություններ, անձնագրավորել վտանգավոր թափոները, թափոն առաջացնող օբյեկտը համապատասխան ռեեստրում գրանցելու նպատակով լիազոր մարմին ներկայացնել ռեեստրային գրանցման հաշվետվություն.
2) ապահովել մարդկանց առողջության և շրջակա միջավայրի համար անվտանգ եղանակով թափոնների կուտակումը կամ պահումը.
3)  վտանգավոր թափոններ առաջացնելու դեպքում այդ թափոնները փոխանցել վտանգավոր թափոնների գործածության լիցենզիա (այսուհետ՝ լիցենզիա) ստացած իրավաբանական անձանց կամ անհատ ձեռնարկատերերին (այսուհետ՝ լիցենզավորված անձ) կամ վերջիններիս միջոցով ապահովել թափոնների անվտանգ փոխադրումը, օգտահանումը կամ հեռացումը:
5. Թափոնների գործածության մեջ ներգրավված անձը պարտավոր է՝
1) սույն որոշման N 1հավելվածով սահմանված կարգով իրականացնել թափոնների հաշվառում.
2) պահպանել Օրենքով սահմանված վտանգավոր թափոնի անձնագրավորմանը և նորմավորմանը ներկայացվող պահանջները.
3) «Շրջակա միջավայրի վրա ազդեցության գնահատման և փորձաքննության մասին» օրենքով սահմանված թափոնների գործածության բնագավառում նախատեսվող գործունեություն իրանացնելուց առաջ ստանալ շրջակա միջավայրի վրա ազդեցության պետական փորձաքննական դրական եզրակացություն.
4) վտանգավոր թափոնների գործածության գործունեությամբ զբաղվելու համար օրենսդրությամբ սահմանված կարգով ստանալ վտանգավոր թափոնների գործածության գործունեության լիցենզիա (այսուհետ՝ լիցենզիա). 
5) ապահովել թափոնների գործածության մեջ ներգրավված իր աշխատողների աշխատանքային անվտանգության ապահովմանը և առողջության պահպանությանն օրենսդրությամբ ներկայացվող պահանջների կատարումը.
6) ապահովել վտանգավոր թափոնների փաթեթավորմանը և  մակնշմանը ներկայացվող պահանջների կատարումը.
7) թափոնների գործածության վայրում կամ օբյեկտում հրդեհի դեպքում՝ 
ա. ապահովել մարդկանց անվտանգ տարհանումը,
բ. ահազանգել հրշեջ-փրկարարական ծառայություն՝ տեղեկացնելով տարածքում առկա թափոնների տեսակների, քանակների և տեղակայման վայրերի մասին.
8) կանխել թափոնների գործածության ընթացքում վթարների կամ արտակարգ իրավիճակների առաջացումը և վերացնել դրանց հետևանքները.
9) կազմակերպել թափոնների հեռացման վայրերի մոնիթորինգի անցկացումը՝ սույն բաժնի 6-րդ գլխով սահմանված պահանջներին համապատասխան.
10) ապահովել «Հանրային առողջապահության մասին» օրենքի 7-րդ հոդվածի 1-ին մասի 3-րդ կետի հիմքով հաստատված հանրային առողջապահական նորմատիվների, սանիտարահամաճարակային անվտանգության կանոնների պահանջների և Հայաստանի Հանրապետության առողջապահության նախարարի 2005 թվականի օգոստոսի 15-ի N 756-Ն հրամանով սահմանված պահանջների կատարումը.
11) վտանգավոր թափոնների գործածության իրականացման տարածքներում կամ օբյեկտներում ապահովել առաջին բուժօգնության դեղատուփերի առկայությունը, իսկ պատահարների դեպքում՝ անհապաղ առաջին բժշկական օգնության ցուցաբերումը՝ դրա վերաբերյալ համապատասխան հրահանգավորում անցած իր անձնակազմի միջոցով.
12) ապահովել վտանգավոր թափոնների գործածության մեջ ներգրավված իր մասնագիտացված անձնակազմին համապատասխան անհատական պաշտպանության միջոցներով:
6. Թափոն առաջացնողները և թափոնների գործածության մեջ ներգրավված անձինք սույն բաժնով սահմանված ընդհանուր կանոնների ու պահանջների հետ մեկտեղ պարտավոր են ապահովել նաև սույն հավելվածի այլ բաժիններով կոնկրետ թափոնների տեսակների համար հատուկ սահմանված կանոնների ու պահանջների կատարումը։

Գ Լ ՈՒ Խ 3
ՎՏԱՆԳԱՎՈՐ ԹԱՓՈՆՆԵՐԻ ՄԱԿՆՇՄԱՆԸ ՆԵՐԿԱՅԱՑՎՈՂ ԸՆԴՀԱՆՈՒՐ ԿԱՆՈՆՆԵՐՆ ՈՒ ՊԱՀԱՆՋՆԵՐԸ

7. Վտանգավոր թափոնի մակնշվածքը պետք է լինի՝
1) հայերեն, իսկ Հայաստանի Հանրապետությունից արտահանվող թափոնների դեպքում՝ անգլերեն և ներմուծող ու տարանցիկ փոխադրման երկրների համար ընդունելի լեզվով, ընթեռնելի, սույն հավելվածի 8-րդ կետի 1-ից 3-րդ ենթակետով սահմանված տվյալները՝ առնվազն 12 մմ տառաչափով.
2) կայուն մեխանիկական և քիմիական ներգործության, ինչպես նաև կլիմայական գործոնների նկատմամբ։
8. Վտանգավոր թափոնի մակնշվածքը պետք է ներառի հետևյալ տվյալները՝
1) վտանգավոր թափոնի անվանումը.
2) ազդանշանային բառը (օրինակ՝ «Վտանգավո՛ր է» կամ «Զգուշացե՛ք»).
3) վտանգավորության դասը՝ ըստ «Վտանգավոր բեռների միջազգային ճանապարհային փոխադրումների մասին» եվրոպական համաձայնագրի.
4) հակիրճ ցուցումներ համապատասխանաբար վտանգավոր թափոնների պահման կամ դրանց փոխադրման վերաբերյալ.
5) հակիրճ ցուցումներ՝ վտանգավոր թափոնների հետ աշխատելու անհատական պաշտպանության միջոցների կիրառման և անվտանգության կանոնների պահպանման մասին.
6) վթարի կամ արտակարգ իրավիճակների հնարավոր հետևանքների վերացման գործողությունների հակիրճ նկարագիրը։

Գ Լ ՈՒ Խ 4
ԹԱՓՈՆՆԵՐԻ ՊԱՀՄԱՆԸ ՆԵՐԿԱՅԱՑՎՈՂ ԸՆԴՀԱՆՈՒՐ ԿԱՆՈՆՆԵՐՆ ՈՒ ՊԱՀԱՆՋՆԵՐԸ
9. Թափոնների կուտակման կամ պահման վայրում (այսուհետ՝ պահեստ) պետք է նախատեսվեն հրդեհի, ջերմության տարածման, էլեկտրահարման վտանգի, քիմիական նյութերի արտահոսքերի, դեպի մթնոլորտ վնասակար նյութերի արտանետումների հետ կապված ռիսկերը կանխարգելող տեխնիկական լուծումներ։ 
10. Պահեստը  պետք է՝
1) բավարարի շենքերի և շինությունների հրդեհային անվտանգության համար օրենսդրությամբ սահմանված շինարարական նորմերի պահանջներին.
2) կահավորված լինի հրդեհի տագնապի ազդարարման ինքնաշխատ համակարգով և հակահրդեհային պաշտպանության համակարգով։
11. Վտանգավոր թափոնների պահեստը կամ դրա տեղանքը ընտրվում է «Շրջակա միջավայրի վրա ազդեցության գնահատման և փորձաքննության մասին» օրենքով սահմանված կարգով ստացված շրջակա միջավայրի վրա ազդեցության պետական փորձաքննական դրական եզրակացության հիման վրա և պետք է հեռու լինի բնակելի ու հասարակական շենքերի տարածքներից, պատմամշակութային հուշարձաններից, հանգստի գոտիներից, սննդի արդյունաբերության (սննդամթերքի արտադրություն, վերամշակում, պատրաստում և այլն) կազմակերպություններից, խմելու տնտեսական ջրամատակարարման աղբյուրների սանիտարական պահպանման բոլոր գոտիներից և ջրմուղու կառույցների սանիտարական պահպանման առաջին գոտու սահմաններից, հրդեհավտանգ տարածքներից կամ շինություններից, ջրհեղեղավտանգ կամ սողանքավտանգ կամ այլ բնական աղետների տեսանկյունից խոցելի համարվող տարածքներից։
12. Վտանգավոր թափոնի պահեստը պետք է լինի մեկ հարկանի փակ շինություն։
13. Վտանգավոր թափոնի պահեստի շենքի հատակը պետք է՝
1) լինի հարթ և քիմիական նյութերի ներթափանցումը բացառող նյութից (օրինակ՝ բետոնից).
2) դրա կառուցվածքի տեսանկյունից հնարավորություն ընձեռի հատակում արտահոսած և կուտակված նյութերը էկոլոգիապես և տեխնիկապես անվտանգ հավաքելու և վերջնական հեռացնելու համար.
3) լինի ամուր և դիմացկուն՝ թափոնի և պահեստի տարածքում շահագործվող տեխնիկական միջոցների ծանրության նկատմամբ։
14. Վտանգավոր թափոնների պահեստ մուտք գործելու իրավունք ունեն միայն վտանգավոր թափոնների հետ աշխատանքի անվտանգության հրահանգավորում ու վերապատրաստում անցած անձինք։
15. Պահեստի բոլոր մուտքերի մոտ, տեսանելի վայրում պետք է փակցվեն՝
1)  չարտոնված մուտքն արգելող ցուցանակներ.
2) ծանուցումներ, որոնք ներառում են հետևյալ տվյալները.
ա. պահեստի պատասխանատուի անունը, ազգանունը, կոնտակտային տվյալները,
բ. արտակարգ իրավիճակներում տարհանման պլան՝ համապատասխան ուղիներով և հավաքման կետերով,
գ. արտակարգ իրավիճակներում գործելու կանոնները,
դ. հրդեհաշիջման միջոցների գտնվելու վայրը,
ե. անհատական պաշտպանության միջոցների գտնվելու վայրը։
16. Պահեստ մուտք գործելը պետք է խստորեն վերահսկվի, իսկ մուտքի դռները՝ լինեն կողպվող։
17. Պահեստում պետք է՝
1) ապահովվի առատ ջրով լվացվելու պայմաններ.
2) տեղադրվեն հրդեհային անվտանգության և թափոնների հետ աշխատանքի անվտանգության նշաններ.
3) վարվի թղթային կամ էլեկտրոնային գրանցամատյան, որը կներառի պահեստ մուտք գործած բոլոր անձանց վերաբերյալ տվյալները, այդ թվում՝ անունը, ազգանունը, մուտքի և ելքի ամսաթիվն ու ժամը։ Սույն ենթակետով սահմանված էլեկտրոնային գրանցամատյանով անձանց նույնականացումը կարող է կատարվել մուտքի քարտերով, PIN կամ QR կոդերով և այլ տեխնիկական միջոցներով.
4) հնարավոր արտահոսքերը բացահայտելու և վերացնելու նպատակով
ամսական առնվազն մեկ անգամ ապահովվի պահեստավորված թափոնների և դրանց փաթեթավածքի (տարայի) զննումը։
Գ Լ ՈՒ Խ 5
ԹԱՓՈՆՆԵՐԻ ՓՈԽԱԴՐՄԱՆԸ ՆԵՐԿԱՅԱՑՎՈՂ ԸՆԴՀԱՆՈՒՐ ԿԱՆՈՆՆԵՐՆ ՈՒ ՊԱՀԱՆՋՆԵՐԸ
18. Թափոնների փոխադրման ընթացքում պետք է բացառվի թափոնի կորուստը և շրջակա միջավայրի աղտոտումը։
19. Վտանգավոր թափոնների փոխադրումն իրականացվում է լիցենզիայի և վտանգավոր բեռի փոխադրման համապատասխան թույլտվության հիման վրա, փոխադրման համար նախատեսված տրանսպորտային միջոցով։
20. Վտանգավոր թափոնների փոխադրման ժամանակ դրանց հետ աշխատանք իրականացնող անձնակազմը, այդ թվում՝ տրանսպորտային միջոցի վարորդը, պետք է նախապես անցնեն հրահանգավորում վտանգավոր թափոնների հետ վարվելու անվտանգության պահանջների, առաջացած միջադեպերի դեպքում՝ դրանց հետևանքների վերացման համար անհրաժեշտ միջոցառումների ձեռնարկման վերաբերյալ։
21. 	Վտանգավոր բեռների ցանկում ներառված թափոնների փոխադրման դեպքում պետք է ապահովել`
1) թափոնների փաթեթվածքի համապատասխանությունը «Վտանգավոր բեռների միջազգային ճանապարհային փոխադրումների մասին» եվրոպական համաձայնագրի 3.2 գլխի «Ա» Աղյուսակով ըստ ՄԱԿ-ի նշագրման համարի նշված «Փաթեթվածք» վերտառությամբ բաժնի համապատասխան կոդի և 4.1 գլխում նկարագրված պահանջներին՝ ըստ դրանցում սահմանված առանձնահատկությունների յուրաքանչյուր դեպքի.
2) «Ավտոմոբիլային տրանսպորտով վտանգավոր բեռներ և չվնասազերծված տարաներ փոխադրելու մասին» օրենքի և «Վտանգավոր բեռների միջազգային ճանապարհային փոխադրումների մասին» եվրոպական համաձայնագրի պահանջների կատարումը՝ թափոնների ավտոմոբիլային տրանսպորտով փոխադրման դեպքում։
22.	Վտանգավոր բեռների ցանկում ներառված թափոնների օդային փոխադրման դեպքում պետք է ապահովել Հայաստանի Հանրապետության կառավարության 2024 թվականի հունիսի 6-ի N 834-Ն որոշմամբ հաստատված վտանգավոր համարվող բեռների օդային փոխադրման պայմանների և պահանջների, վտանգավոր բեռների սպասարկման աշխատանքներն իրականացնող կազմակերպություններին և վտանգավոր բեռների օդային փոխադրումների սպասարկումն իրականացնող կազմակերպություններին թույլտվություն տալու և վտանգավոր բեռների փոխադրման նկատմամբ վերահսկողություն իրականացնելու կարգով սահմանված  պահանջների կատարումը:

Գ Լ ՈՒ Խ 6
ՎՏԱՆԳԱՎՈՐ ԹԱՓՈՆՆԵՐԻ ՀԵՌԱՑՄԱՆ ՎԱՅՐԵՐԻ ՄՈՆԻԹՈՐԻՆԳԻ ԱՆՑԿԱՑՄԱՆԸ ՆԵՐԿԱՅԱՑՎՈՂ ԸՆԴՀԱՆՈՒՐ ՊԱՀԱՆՋՆԵՐ

23. Վտանգավոր թափոնների հեռացման՝ վնասազերծման, ոչնչացման կամ տեղադրման վայրերում մոնիթորինգը պետք է իրականացվի թափոնների հեռացման վայրը  շահագործողի, իսկ վերջինիս բացակայության դեպքում տվյալ վայրը, օբյեկտը տնօրինողի կողմից՝ փորձարկման լաբորատորիաների կամ շրջակա միջավայրի մոնիթորինգի իրականացման իրավասություն ունեցող մասնագիտացված կազմակերպությունների ներգրավվմամբ՝ օրենսդրությամբ սահմանված կարգով։
24. Վտանգավոր թափոնների հեռացման վայրերի մոնիթորինգի շրջանակներում չափումներն իրականացվում են «Չափումների միասնականության ապահովման մասին» օրենքի պահանջների պահպանմամբ։
25. Վտանգավոր թափոնների հեռացման վայրերի մոնիթորինգի համար անհրաժեշտ նմուշառումները և հետազոտությունները պետք է ներառեն շրջակա միջավայրի տվյալ բաղադրիչի՝ մթնոլորտային օդի, հողի, մակերևութային և ստորերկրյա ջրերի մոնիթորինգը։  

Բ Ա Ժ Ի Ն 2
ԷԼԵԿՏՐԱԿԱՆ ԱՎՏՈՄԵՔԵՆԱՆԵՐԻ ԼԻԹԻՈՒՄ-ԻՈՆԱՅԻՆ ՄԱՐՏԿՈՑՆԵՐԻ ԿԱՄ ԿՈՒՏԱԿԻՉՆԵՐԻ ԹԱՓՈՆՆԵՐԻ ԳՈՐԾԱԾՈՒԹՅԱՆԸ ՆԵՐԿԱՅԱՑՎՈՂ ՀԱՏՈՒԿ ԿԱՆՈՆՆԵՐՆ ՈՒ ՊԱՀԱՆՋՆԵՐԸ

Գ Լ ՈՒ Խ 1
ԸՆԴՀԱՆՈՒՐ ԴՐՈՒՅԹՆԵՐ

26. Սույն բաժնով սահմանվում են Հայաստանի Հանրապետության տարածքում առաջացող էլեկտրական ավտոմեքենաների լիթիում-իոնային մարտկոցների կամ կուտակիչների թափոնների գործածությանը ներկայացվող հատուկ կանոններն ու պահանջները։
27.  Սույն բաժնով սահմանված հատուկ կանոններն ու պահանջները՝ սույն հավելվածի 1-ին բաժնով սահմանված թափոնների գործածության ընդհանուր կանոնների ու պահանջների հետ միասին տարածվում են էլեկտրական ավտոմեքենաների լիթիում-իոնային մարտկոցների կամ կուտակիչների թափոններ առաջացնողների և դրանց գործածության մեջ ներգրավված անձանց գործունեության վրա։ 
28. Սույն բաժնում կիրառվող  հասկացություններն են`
1) Մարտկոց կամ կուտակիչ՝ քիմիական էներգիայի ուղղակի փոխակերպմամբ առաջացող էլեկտրական էներգիայի աղբյուր, որն բաղկացած է մեկ կամ մի քանի վերալիցքավորվող էլեմենտներից.
  2) էլեկտրական ավտոմեքենայի լիթիում-իոնային մարտկոց կամ կուտակիչ (այսուհետ՝ մարտկոց)՝ էլեկտրական ավտոմեքենայի շարժիչի աշխատանքն ապահովող լիթիում-իոնային արդյունաբերական մարտկոց, որի լիցքավորման կամ լիցքաթափման ընթացքում տեղի է ունենում լիթիումի իոնների տեղաշարժ մարտկոցի դրական և բացասական էլեկտրոդների միջև.
3) Մարտկոցների խումբ՝ միմյանց միացված կամ արտաքին պատյանի մեջ ներպարփակված մարտկոցների կամ կուտակիչների ցանկացած հավաքածու, որն հանդիսանում է ամբողջական միավոր  և ենթակա չէ օգտագործողի կողմից տարանջատման կամ բացման.
4) մարտկոցների թափոններ՝ սկզբնական սպառողական հատկությունները կորցրած, ծառայության ժամկետը սպառած կամ մարտկոցի սեփականատիրոջ (տնօրինողի) հայեցողությամբ այլ պատճառով շահագործումից հանված և որպես թափոն հեռացման ենթակա մարտկոցներ, ներառյալ վնասված և խոտանված մարտկոցները.
5) վնասված մարտկոց՝ մարտկոց, որն ունի. 
ա. արտաքին պատյանի վրա խոռոչներ, անցքեր, ճաքեր, 
բ. հեղուկի կամ գազի արտահոսք,
գ. ջրի ներգործության նշաններ կամ կոռոզիայի ենթարկված սեղմակներ,
դ. ջարդված կամ վնասված սեղմակներ,
ե. ցցված չամրացված լարեր,
զ. դրա վրա կատարված աշխատանքի նշաններ,
է. ջերմային ռեժիմի խախտման հատկանիշներ, ներառյալ փքված կամ ուռած և հալած պլաստիկով իրան, հպմամբ զգացվող ջերմություն, սպիտակ կամ գորշ ծխի արտանետումներ, տարբերվող «քաղցր» հոտ, լսելի ճրթճրթոցներ, բոց կամ կայծեր կամ տեսանելի կրակ, սև և գորշ մրի տեսքով այրման նշաններ, խանձված իրան.
6) խոտանված մարտկոց՝ անսարք մարտկոց, որի մասին ազդարարում է դրա կառավարման էլեկտրոնային համակարգը կամ ինչը հաստատվում է էլեկտրական ավտոմեքենայի տեխնիկական սպասարկումն իրականացնող կազմակերպության կողմից.
7) ծառայության ժամկետը սպառած մարտկոց՝ էլեկտրական ավտոմեքենայում շահագործված, ծառայության ժամկետը սպառած, բայց չվնասված կամ չխոտանված մարտկոց.
8) մարտկոցի թափոնի հատուկ պահեստ՝ վնասված կամ խոտանված մարտկոցների պահման վայրին ներկայացվող պահանջներին համապատասխանող և դրանց կից առանձնացված (մեկուսացված) պահեստ:

Գ Լ ՈՒ Խ 2
 ՄԱՐՏԿՈՑԻ ԹԱՓՈՆ ԱՌԱՋԱՑՆՈՂԻ ԵՎ 
ՄԱՐՏԿՈՑԻ ԹԱՓՈՆԻ ԳՈՐԾԱԾՈՒԹՅԱՆ ՄԵՋ ՆԵՐԳՐԱՎՎԱԾ ԱՆՁԻ ՊԱՐՏԱԿԱՆՈՒԹՅՈՒՆՆԵՐԸ

29. Մարտկոցի թափոնի գործածության մեջ ներգրավված անձը պարտավոր է՝ 
1) ապահովել մարտկոցի արտադրողի կողմից սահմանված կանոնների ու պահանջների կատարումը մարտկոցի թափոնի բեռնման կամ բեռնաթափման, ինչպես նաև տեղաշարժի ժամանակ՝ ջերմության օջախների (օրինակ՝ կայծի, կրակի, պայթյունի և այլնի) առաջացման արդյունքում վթարների և պատահարների ռիսկը նվազեցնելու նպատակով.
2) տեսակավորել մարտկոցի թափոնները՝ առանձնացնելով վնասված և խոտանված մարտկոցները դրանց մեկուսացված պահման կամ անվտանգ փոխադրման նպատակով. 
3) վնասված կամ խոտանված մարտկոցների կուտակումից խուսափելու նպատակով ապահովել իր մասնագիտացված անձնակազմի կողմից դրանց տեղափոխումը մարտկոցի թափոնի հատուկ պահեստ.
4) ապահովել մարտկոցի թափոնի յուրաքանչյուր խառը խմբաքանակի տեսակավորումը դրանց ստացման պահից առավելագույնը մեկ օրվա կամ աշխատանքային հերթափոխի ընթացքում, առանձնացնելով բոլոր վնասված կամ խոտանված մարտկոցները՝ հրդեհի կամ այլ պատահարների առաջացման վտանգները կանխելու նպատակով.
5) ապահովել իր անձնակազմի հրահանգավորումը մարտկոցների թափոնների անվտանգ գործածության, դրանց հետ կապված արտակարգ իրավիճակներում գործելու և հետևանքները վերացնելու ուղղությամբ,
6) մարտկոցի թափոնի հետ կապված արտակարգ իրավիճակի դեպքում, ապահովել հրահանգավորված անձնակազմի միջոցով պահեստից մարտկոցի թափոնի դուրս բերումը բացօթյա տարածք՝ բնակչությունից, հանրային շենքերից ու շինություններից, ավտոմեքենաներից, այլ մեքենաներից, սարքերից, սարքավորումներից առնվազն 15 մետր հեռավորության վրա.
7) ապահովել մարտկոցի թափոնների բեռնաթափման տարածքում գոյացած հոսքաջրերի էկոլոգիապես և տեխնիկապես անվտանգ հավաքումը և վերջնական հեռացումը՝ վտանգավոր թափոնի հեռացման համար լիցենզավորված անձանց միջոցով.
8) ընդունել մարտկոցի թափոնների գործածության իրականացման ընթացքում աշխատանքի անվտանգության պահանջները սահմանող ներքին իրավական ակտեր:
30. Մարտկոցի թափոն առաջացնողը պարտավոր է՝
1) ապահովել մարտկոցի ապամոնտաժումը համապատասխան տեխնիկական սպասարկում իրականացնող կազմակերպության կամ լիցենզավորված անձանց միջոցով.
2) չտեղադրել վնասված կամ խոտանված մարտկոցները այլ սարքավորումներում վերօգտագործման նպատակով։

Գ Լ ՈՒ Խ 3
ՄԱՐՏԿՈՑԻ ԹԱՓՈՆՆԵՐԻ ՄԱԿՆՇՄԱՆ ՀԱՏՈՒԿ ԿԱՆՈՆՆԵՐՆ ՈՒ ՊԱՀԱՆՋՆԵՐԸ

31. Մարտկոցի թափոնների մակնշվածքը պետք է ներառի հետևյալ տեղեկատվությունը՝
1) սույն հավելվածի 1-ին բաժնի 3-րդ գլխի 8-րդ կետով սահմանված տեղեկատվությունը, այդ թվում՝ մարտկոցի թափոնի վտանգավորության դասը («Class 9»)՝ ըստ ստորև ներկայացված նկար 1-ի.
2) մարտկոցն արտադրողի կամ վերջինիս ներկայացուցչի անվանումը, մարտկոցի արտադրության տարեթիվը (հայտնի լինելու դեպքում), մոդելը, նույնականացման համարը (կիրառելիության դեպքում).
3) մարտկոցի թափոնի տեսակը` օրինակ «էլեկտրական ավտոմեքենայի լիթիում-իոնային մարտկոց» կամ «վնասված մարտկոց».
4) «Վտանգավոր բեռների միջազգային ճանապարհային փոխադրումների մասին» եվրոպական համաձայնագրով նախատեսված և վերջինիս պահանջներին համապատասխանող ձևաչափով Միավորված Ազգերի Կազմակերպության (այսուհետ՝ ՄԱԿ) նշագրման համարը, այն է՝ «UN 3480»,
5) մարտկոցի թափոնների քաշը կամ հզորությունն՝ արտահայտված կիլովատ-ժամերով.
6) վտանգի (ֆիզիկական, մարդու առողջության և շրջակա միջավայրի) պիկտոգրամները համապատասխան GHS ծածկագրերով (GHS02, GHS07, GHS08, GHS09)՝ ըստ «Վտանգավոր բեռների միջազգային ճանապարհային փոխադրումների մասին» եվրոպական համաձայնագրի։ Մարտկոցի թափոնի վտանգի ծածկագրերը և պիկտոգրամի պատկերները ներկայացված են նկար 2-ում.
7) մարտկոցի թափոնների հայտնի բաղադրիչների վտանգավորության վերաբերյալ (ֆիզիկական, մարդու առողջության և շրջակա միջավայրի) հայտարարությունները՝ H ծածկագրերով,  համաձայն ՄԱԿ-ի քիմիական նյութերի դասակարգման և մակնշման գլոբալ ներդաշնակեցված համակարգի.
8) պահեստավորման դեպքում՝ դրա տարեթիվը, ամիսը, ամսաթիվը.
9) պահեստի հասցեն (առկայության դեպքում).
10) թափոն առաջացնողի կամ թափոնի գործածության մեջ ներգրավված անձի անվանումը և կոնտակտային տվյալները:

	Նկար 2․ Վտանգի պիկտոգրամ և ծածկագիր



Գ Լ ՈՒ Խ 4
ՄԱՐՏԿՈՑԻ ԹԱՓՈՆՆԵՐԻ ՓԱԹԵԹՎԱԾՔԻ ՀԱՏՈՒԿ ՊԱՀԱՆՋՆԵՐ

32. Փոխադրման կամ պահման նպատակով մարտկոցի թափոնների փաթեթվածքը պետք է համապատասխանի սույն հավելվածի 21-րդ կետի 1-ին ենթակետով սահմանված պահանջներին։ 

Գ Լ ՈՒ Խ 5
ՄԱՐՏԿՈՑԻ ԹԱՓՈՆԻ ՊԱՀՄԱՆ ՀԱՏՈՒԿ ԿԱՆՈՆՆԵՐՆ ՈՒ ՊԱՀԱՆՋՆԵՐԸ

33. Մարտկոցի թափոնի պահեստի շենքը պետք է ունենա՝
1) մարտկոցի թափոնների արագ դուրս բերման համար հարմար ելքեր, անհրաժեշտության դեպքում թեքահարթակ` մարտկոցի թափոնների ներսում գերտաքացման ռեակցիայի առաջանալուն պես այն անխոչընդոտ դուրս հանելու և հաջորդիվ վնասազերծելու համար. 
2) առանձնացված մուտքեր՝ անձանց և մարտկոցի թափոնների տեղաշարժի համար.
3) ջեռուցման և օդափոխության համակարգեր` Հայաստանի Հանրապետության քաղաքաշինության նախարարի 2004 թվականի օգոստոսի 4-ի N 83-Ն հրամանով սահմանված շինարարական նորմերին համապատասխան:
34. Պահեստի մուտքի մոտ պետք է լինի համապատասխան ցուցանակ, որը պետք է ներառի՝  
1) մարտկոցի թափոնի տեսակը, օրինակ` «էլեկտրական ավտոմեքենայի լիթիում-իոնային մարտկոց» կամ «վնասված մարտկոց».
2) մարտկոցի թափոնների ընդհանուր քաշը կամ հզորությունն՝ արտահայտված կիլովատ-ժամերով։
35. Պահեստի շենքի պատերը և տանիքը ներսից պետք է պատված լինեն թթվակայուն և հրակայուն նյութերով։
36.Պահեստի շենքը պետք է հագեցված լինի ջերմային պատկերի տեսախցիկներով՝ տագնապի ազդարարման ինքնաշխատ համակարգի արդյունավետության ապահովման համար: 
37.Կենտրոնացված պահեստի տարածքում մարտկոցի թափոնների տեղաշարժը (ներառյալ բեռնափոխադրման կոնտեյների մեջ տեղադրումը, դուրս հանումը, դարակաշարերի վրա տեղավորելը) պետք է իրականացվի բարձր բեռնատարությամբ դիմային բարձման մեքենայով։ 
38. Գերտաքացման ռեակցիայի նշաններ ունեցող մարտկոցի թափոնների տեղաշարժը պետք է կատարվի հատուկ դիմային բարձման մեքենայով՝ դրանք վարորդից հեռու պահելու և հետևաբար, հնարավոր վտանգի դեպքում անձի կյանքին կամ առողջությանը վնաս հասցնելու հավանականությունը նվազեցնելու նպատակով։
39.Մարտկոցի թափոնների պահման ժամանակ անհրաժեշտ է բացառել՝
1) պահեստում 30°C գերազանցող և 0°C-ից ցածր ջերմաստիճանների ներգործությունը.
2) խոնավության ներթափանցումը մարտկոցի թափոնի մեջ՝ պահեստում 50 տոկոսից ցածր հարաբերական խոնավության միջավայրի ապահովմամբ.
3) արևի ուղիղ ճառագայթների ներգործությունը։ 
40.Մինչ մարտկոցի թափոնի պահումը մարտկոցների բաց հպակները անհրաժեշտ է փակել էլեկտրամեկուսիչ թաղանթով։
41.Մարտկոցի թափոնները, բացառությամբ վնասված կամ խոտանված մարտկոցների, կարող են տեղավորվել դարակաշարի վրա՝ առանց մարտկոցի թափոնի փաթեթվածքի՝ դրանք իրարից բաժանելով հպումը բացառող միջադիրով, օրինակ՝ ռետինից կամ սինթետիկ փրփրապոլիմերային նյութից։
42.Մարտկոցի թափոնի վնասված կամ խոտանված հատկանիշի չնույնականացման դեպքում այն համարվում է համապատասխանաբար կա՛մ վնասված, կա՛մ խոտանված մարտկոց։
43.Պահեստի դարակաշարը պետք է` 
1) լինի չհրկիզվող նյութից. 
2) դիմացկունության տեսանկյունից համապատասխանի բեռի կշռին. 
3) ապահովի մարտկոցի թափոնների միջև բավարար հեռավորությունը.
4) բացառի  մարտկոցի թափոնների ինքնաբերաբար տեղաշարժը։
44.Պահեստում մարտկոցի թափոններից արտահոսքի դեպքում թափոնի գործածության մեջ ներգրավված անձինք պարտավոր են ապահովել հետևյալ նվազագույն պահանջների կատարումը՝
1) մեկուսացնել արտահոսքի շուրջ տարածքը՝ հեռացնելով ջերմության կամ կրակի ցանկացած աղբյուր.
2) ձեռնարկել միջոցներ արտահոսքի տարածքը օդափոխելու համար.
3) ստուգել ծխի առաջացման հնարավորությունը՝ հաշվի առնելով, որ որոշ մարտկոցի թափոններից արտազատվող քիմիական նյութերը վնասակար են շնչելու դեպքում.
4) արտահոսած զանգվածը կլանել չեզոք նյութով (օրինակ՝ ավազով) և ապահովել դրա վերջնական հեռացումը վտանգավոր թափոնի հեռացման լիցենզիա ունեցող կազմակերպության միջոցով.
5) համապատասխան անհատական պաշտպանիչ միջոցները կրելով և ոչ էլեկտրահաղորդիչ սարքավորումների օգտագործմամբ փաթեթավորել արտահոսք ունեցող մարտկոցը սույն հավելվածի 21-րդ կետի 1-ին ենթակետով սահմանված պահանջներին բավարարող փաթեթվածքում՝ այն տեղափոխելով մարտկոցի թափոնների հատուկ պահեստ.
6) գերտաքացման, ծխի, գազային արտահոսքին բնորոշ ձայնի և այլ նշանների առկայությունը պարզելու նպատակով մինչ դրա փաթեթավորումը իրականացնել մարտկոցի թափոնի զննում փաթեթվածքում։ 

45. Մարտկոցի թափոնների փոխադրման դեպքում պետք է ապահովել սույն հավելվածի 21-րդ և 22-րդ կետերով սահմանված պահանջների կատարումը։
46.Վնասված կամ խոտանված մարտկոցի թափոնների օդային փոխադրումն արգելվում է։ 
47. «Վտանգավոր բեռների միջազգային ճանապարհային փոխադրումների մասին» եվրոպական համաձայնագրով նախատեսված դեպքերում արգելվում է փոխադրման նորմալ պայմաններում արագ քանդվելու, վտանգավոր ռեակցիայի մեջ մտնելու, բոց առաջացնելու կամ վտանգավոր ձևով ջերմություն արձակելու կամ թունավոր, կոռոզիոն կամ դյուրավառ գազեր կամ գոլորշիներ արտանետելու ռիսկեր պարունակող մարտկոցի թափոնների փոխադրումը։

48. Մարտկոցի թափոնների մշակման, օգտահանման, վնասազերծման և (կամ) վերամշակման տեխնոլոգիաներ կիրառող օբյեկտի տեղանքը և տեխնոլոգիան ընտրվում է «Շրջակա միջավայրի վրա ազդեցության գնահատման և փորձաքննության մասին» Հայաստանի Հանրապետության օրենքով սահմանված կարգով ստացված շրջակա միջավայրի վրա ազդեցության պետական փորձաքննական դրական եզրակացության հիման վրա:
49. Արգելվում է մարտկոցի թափոնների հեռացումը թաղման եղանակով։
50. Մարտկոցի թափոնների մշակման, օգտահանման, վերամշակման արդյունքում պետք է կորզվեն նոր մարտկոցների արտադրության համար պիտանի կրիտիկական հումքային նյութերը, ինչը ենթադրում է «փակ շղթայով» վերամշակում՝ հնարավորինս բացառելով ավելի ցածր որակի նյութերի ստացումը, որոնց հետագա մաքրումը կպահանջի լրացուցիչ տեխնոլոգիական գործընթացներ։
51. Մարտկոցի թափոնների մշակման, օգտահանման, վնասազերծման կամ վերամշակման տեխնոլոգիաներ կիրառող օբյեկտից դեպի մթնոլորտ, մակերևութային և ստորերկրյա ջրեր և հողային ծածկույթ արտանետումների սահմանային թույլատրելի քանակները որոշվում են «Շրջակա միջավայրի վրա ազդեցության գնահատման և փորձաքննության մասին» օրենքով սահմանված նախատեսվող գործունեության ՇՄԱԳ գործընթացում։
52. Մարտկոցի թափոնի նախնական մշակումը ներառում է դրա մանրացումը, մաղումը, տեսակավորումը և դասակարգումը՝ հետագա վերամշակման տեխնոլոգիային համապատասխան։
53. Մարտկոցի թափոնների վերամշակման դեպքում առաջնայնությունը պետք է տրվի փորձարկված, արդյունաբերական կիրառություն ունեցող տեխնոլոգիաներին, որոնց կիրառման արդյունքում ստացվում են արտադրատեսակներ։ 
54. Մարտկոցի թափոնների վերամշակման արդյունաբերական տեխնոլոգիաները դասակարգվում են ըստ էլեկտրոդային ակտիվ նյութերից տարրերի անջատման մեխանիզմի՝ 
1) հալմամբ՝ պիրոմետալուգիական եղանակ.
2)  լուծազատմամբ՝ հիդրոմետալուրգիական եղանակ։
55. Մարտկոցի թափոնների վերամշակման տեխնոլոգիան պետք է թույլ տա դրա կիրառման ընթացքում վերահսկել դեպի մթնոլորտ, մակերևութային և ստորերկրյա ջրեր և հողային ծածկույթ արտանետումները։

56. Սույն բաժնով սահմանվում են Հայաստանի Հանրապետության տարածքում առաջացած պոլիքլորացված բիֆենիլներ (այսուհետ՝ ՊՔԲ) պարունակող թափոնների գործածությանը ներկայացվող հատուկ կանոններն ու պահանջները։
57. Սույն բաժնով սահմանված հատուկ կանոններն ու պահանջները՝ սույն հավելվածի 1-ին բաժնով սահմանված թափոնների գործածության ընդհանուր կանոնների ու պահանջների հետ միասին տարածվում են ՊՔԲ պարունակող թափոն առաջացնողների և այդ թափոնի գործածության մեջ ներգրավված անձանց վրա։ 
58. Սույն բաժնում կիրառվող հիմնական հասկացություններն են՝
1)	պոլիքլորացված բիֆենիլներ՝ խիստ թունավոր, կանցեռոգեն սինթետիկ քլոր-օրգանական ածխաջրածիններ, որոնք ունեն  բաց դեղնավունից մինչև սև գունավորում և հեղուկից մինչև  պինդ (մոմանման) ագրեգատային վիճակ, հրակայուն են, ունեն ցածր էլեկտրահաղորդականություն, բարձր քիմիական կայունություն շատ օքսիդիչների և այլ քիմիական նյութերի նկատմամբ.
2) ՊՔԲ պարունակող հեղուկներ՝ 0․005 տոկոսից կամ 50մգ/կգ-ից ավելի ընդհանուր ՊՔԲ-ի զանգվածային մաս պարունակող հեղուկ նյութեր՝ հանքային կամ սինթետիկ մեկուսիչ յուղեր, սառեցնող կամ այլ հատուկ հեղուկներ․
3) ՊՔԲ պարունակող սարք-սարքավորումներ՝ էլեկտրական տրանսֆորմատորներ, կոնդենսատորներ, անջատիչներ, համանման այլ սարքեր ու սարքավորումներ, ինչպես նաև մալուխներ որոնք պարունակում են 0․005 տոկոսից կամ 50մգ/կգ-ից ավելի զանգվածային մաս ՊՔԲ կամ ՊՔԲ պարունակող հեղուկներ. 
4)	ՊՔԲ պարունակող թափոններ՝ ըստ զանգվածի գումարային 0.005 տոկոսից կամ 50մգ/կգ-ից ավելի ՊՔԲ պարունակող նյութեր  և ՊՔԲ պարունակող սարք-սարքավորումներ, որոնք ենթակա չեն հետագա շահագործման՝ իրենց սկզբնական սպառողական հատկությունները կորցնելու կամ օրենսդրությամբ դրանց շահագործումն արգելված լինելու պատճառով կամ այդ նյութերի ու սարք-սարքավորումների սեփականատիրոջ (տնօրինողի) հայեցողությամբ, ինչպես նաև ՊՔԲ-ով աղտոտված նյութեր և այլ ապրանքներ (աղտոտված հող, ներծծող կամ մաքրող նյութեր, հագուստ,  այլ):
Գ Լ ՈՒ Խ 2
ՊՔԲ ՊԱՐՈՒՆԱԿՈՂ ԹԱՓՈՆ ԱՌԱՋԱՑՆՈՂԻ ԵՎ ԳՈՐԾԱԾՈՒԹՅԱՆ ՄԵՋ ՆԵՐԳՐԱՎՎԱԾ ԱՆՁԻ ՊԱՐՏԱԿԱՆՈՒԹՅՈՒՆՆԵՐԸ

59. ՊՔԲ թափոնի գործածության մեջ ներգրավված անձը պարտավոր է՝
1) բացառել ՊՔԲ պարունակող թափոնների վերօգտագործումը կամ օգտահանումը.
2)  ապահովել իր մոտ առկա ՊՔԲ պարունակող թափոնների մարդու առողջության և շրջակա միջավայրի համար անվտանգ եղանակով հեռացումը (վնասազերծումը, ոչնչացումը կամ տեղադրումը).
3) ՊՔԲ պարունակող թափոնների պահման ընթացքում ձեռնարկել անհրաժեշտ միջոցառումներ՝ թափոններից ՊՔԲ պարունակող նյութերի արտահոսքը կանխելու նպատակով.
4) ընդունել ՊՔԲ պարունակող թափոնների գործածության իրականացման ընթացքում աշխատանքի անվտանգության պահանջները սահմանող ներքին իրավական ակտեր,
5) իրենց կողմից ընդունվող ներքին ստանդարտներում, տեխնիկական պայմաններում ներառել նաև պոլիքլորացված բիֆենիլներ պարունակող յուղերի և սարք-սարքավորումների հայտնաբերման, հաշվառման, նույնականացման նպատակով հետազոտությունների և ուսումնասիրությունների իրականացման, այդ արտադրանքի պիտակավորման կամ մակնշման, անվտանգ գործածության և շահագործումից դուրս բերման, ինչպես նաև ՊՔԲ պարունակող յուղերի և սարք-սարքավորումների թափոնների անվտանգ հեռացման համար մշակված ընթացակարգեր, դրանց մշակման ընթացքում առաջնորդվելով նաև «Քսանյութերին, յուղերին և հատուկ հեղուկներին ներկայացվող պահանջների մասին» ՄՄ ՏԿ 030/2012 տեխնիկական կանոնակարգով, շրջակա միջավայրի ոլորտում լիազոր մարմնի կողմից մշակված համապատասխան ուղեցույցերով, հրահանգներով։
60. ՊՔԲ թափոն առաջացնողը պարտավոր է՝
1) իրեն սեփականության կամ վարձակալության իրավունքով պատկանող տարածքում ՊՔԲ պարունակող թափոնի առկայության, կուտակման կամ պահման դեպքում իրականացնել նաև հետևյալ միջոցառումները՝
ա. ՊՔԲ-ով աղտոտված տարածքները բացահայտելու նպատակով պարբերաբար զննել թափոնների կուտակման կամ պահման վայրերը,
 բ. որոշել աղտոտված հողերում առկա ՊՔԲ-ի պարունակությունը։


Գ Լ ՈՒ Խ 3
ՊՔԲ ՊԱՐՈՒՆԱԿՈՂ ԹԱՓՈՆՆԵՐԻ ՄԱԿՆՇՄԱՆ ՀԱՏՈՒԿ ԿԱՆՈՆՆԵՐՆ ՈՒ ՊԱՀԱՆՋՆԵՐԸ

61. ՊՔԲ պարունակող թափոնների մակնշվածքը պետք է ներառի հետևյալ տեղեկատվությունը՝
1) սույն հավելվածի 1-ին բաժնի 3-րդ գլխի 8-րդ կետով սահմանված տեղեկատվությունը, այդ թվում՝ ՊՔԲ թափոնի վտանգավորության «Class 9» դասը՝ ըստ ստորև տրված նկար 3-ի.
2) «ՊՔԲ պարունակող թափոն» գրառումը և ՊՔԲ պարունակող թափոնի տեսակը, օրինակ՝ «ՊՔԲ պարունակող հեղուկի թափոն», «ՊՔԲպարունակող հեղուկով սարք-սարքավորումների թափոն», « ՊՔԲ պարունակող պինդ թափոն» կամ «պինդ ՊՔԲ պարունակող սարք-սարքավորումների թափոն».
3) ՊՔԲ պարունակող նյութեր կամ այդպիսի նյութեր պարունակող սարք-սարքավորումներ արտադրողի անվանումը (տվյալների առկայության դեպքում), դրանց արտադրության տարեթիվը (հայտնի լինելու դեպքում), նույնականացման համարը (կիրառելիության դեպքում).
4) «Վտանգավոր բեռների միջազգային ճանապարհային փոխադրումների մասին» եվրոպական համաձայնագրով նախատեսված և վերջինիս պահանջներին համապատասխանող ձևաչափով ՄԱԿ-ի նշագրման համարը, այն է՝ «UN 2315» (հեղուկ ՊՔԲ թափոնի դեպքում) կամ «UN 3432» (ՊՔԲ պարունակող պինդ թափոնի, ՊՔԲ պարունակող հեղուկով սարք-սարքավորումների թափոնի և պինդ ՊՔԲ պարունակող սարք-սարքավորումների թափոնի դեպքում).
5)  ՊՔԲ պարունակող հեղուկ թափոնների դեպքում՝ ընդհանուր ՊՔԲ-ի զանգվածային մասը.
6) ՊՔԲ պարունակող հեղուկով սարք-սարքավորումների թափոնի դեպքում ՊՔԲ պարունակող հեղուկի զանգվածը.
7) վտանգի (ֆիզիկական, մարդու առողջության և շրջակա միջավայրի) պիկտոգրամները համապատասխան GHS ծածկագրերով (GHS06, GHS07, GHS08, GHS09)՝ ըստ «Վտանգավոր բեռների միջազգային ճանապարհային փոխադրումների մասին» եվրոպական համաձայնագրի։ ՊՔԲ թափոնի վտանգի ծածկագրերը և պիկտոգրամի պատկերները տրված են նկար 4-ում.
8) ՊՔԲ պարունակող թափոնների հայտնի բաղադրիչների վտանգավորության վերաբերյալ (ֆիզիկական, մարդու առողջության և շրջակա միջավայրի) հայտարարությունները՝ H ծածկագրերով, համաձայն ՄԱԿ-ի քիմիական նյութերի դասակարգման և մակնշման գլոբալ ներդաշնակեցված համակարգի.
9) պահեստավորման դեպքում՝ դրա տարեթիվը, ամիսը, ամսաթիվը և հասցեն.
10) ՊՔԲ պարունակող թափոն առաջացնողի կամ ՊՔԲ պարունակող թափոնի գործածության մեջ ներգրավված անձի անվանումը և կոնտակտային տվյալները:

	Նկար 3․ ՊՔԲ թափոնի վտանգավորության դաս

	Նկար 4․ Վտանգի պիկտոգրամ և ծածկագիր



Գ Լ ՈՒ Խ 4
ՊՔԲ ՊԱՐՈՒՆԱԿՈՂ ԹԱՓՈՆՆԵՐԻ ՓԱԹԵԹՎԱԾՔԻ ՀԱՏՈՒԿ ՊԱՀԱՆՋՆԵՐ

62. Փոխադրման նպատակով ՊՔԲ պարունակող թափոնների փաթեթվածքը պետք է համապատասխանի սույն հավելվածի 21-րդ կետի 1-ին ենթակետով սահմանված պահանջներին։ 
Գ Լ ՈՒ Խ 5
ՊՔԲ ՊԱՐՈՒՆԱԿՈՂ ԹԱՓՈՆՆԵՐԻ ՊԱՀՄԱՆ ՀԱՏՈՒԿ ԿԱՆՈՆՆԵՐՆ ՈՒ ՊԱՀԱՆՋՆԵՐԸ

63. Պահեստը պետք է լինի մեկ հարկանի ծածկ ունեցող շինություն կամ մեկ հարկանի փակ շինություն։ Պահեստի մեկ հարկանի փակ շինության դեպքում պետք է ապահովել ջեռուցման և օդափոխության համակարգերի առկայությունը՝ ըստ Հայաստանի Հանրապետության քաղաքաշինության նախարարի 2004 թվականի օգոստոսի 4-ի N 83-Ն հրամանով սահմանված շինարարական նորմերի:
64. Պահեստի հատակը դրա կառուցվածքի տեսանկյունից պետք է հնարավորություն ընձեռի պահվող հեղուկ նյութերի ամբողջ ծավարի 25 տոկոսի չափով արտահոսքի կուտակումը և էկոլոգիապես և տեխնիկապես անվտանգ հավաքումը և վերջնական հեռացումը։
65. Պահեստի շինությունը պետք է ունենա մուտքի մոտ համապատասխան ցուցանակ, որը պետք է ներառի՝
1) ՊՔԲ պարունակող թափոնի տեսակը, օրինակ` « ՊՔԲ պարունակող հեղուկ թափոն», «ՊՔԲ պարունակող հեղուկով սարք-սարքավորումների թափոն», «ՊՔԲ պարունակող պինդ թափոն», «պինդ ՊՔԲ պարունակող սարք-սարքավորումների թափոն».
2) ՊՔԲ պարունակող հեղուկով սարք-սարքավորումների թափոնի դեպքում՝ ՊՔԲ պարունակող հեղուկի ընդհանուր զանգվածը ։
66.  Պահեստում  ՊՔԲ պարունակող հեղուկ թափոնները լցվում են 200 լիտր ծավալով, կոռոզիայի նկատմամբ կայուն պողպատե տարայի մեջ՝ թողնելով 7-10 սմ ազատ տարածություն, կապարակնքվում են և պահվում երկրորդային կուտակման կրկնատակով, ինչը հնարավոր արտահոսքի դեպքում ապահովում է տարայում առկա  ՊՔԲ պարունակող հեղուկի ամբողջ ծավալի 25 տոկոսի հավաքումը։ 
67. Պահեստում՝
1) ՊՔԲ պարունակող թափոնները այլ թափոններից կամ նյութերից պահվում են առանձին.
2) թույլատրվում է ՊՔԲ պարունակող հեղուկներով սարք-սարքավորումների փոքր տրամաչափի դեպքում այդ թափոնները պահել առանց դրանց հեղուկի դատարկման, եթե դրանք չունեն արտահոսքի հետքեր, հուսալի կապարակնքված են և պահվում են առանց թեքելու ու շրջելու։ Նշված դեպքում ՊՔԲ պարունակող հեղուկով սարք-սարքավորումների թափոնները տեղադրվում են հաստաշերտ պոլիէթիլենից պարկերում և ջերմակապարակնքվում, որից հետո առանց թեքելու ու շրջելու տեղավորվում են երկրորդային կուտակման կրկնատակի վրա, որը հնարավոր արտահոսքի ժամանակ ապահովում է հեղուկի ամբողջ ծավալի 110 տոկոսի հավաքումը. 
3) թույլատրվում է ՊՔԲ պարունակող հեղուկով սարք-սարքավորումների մեծ տրամաչափի դեպքում հեղուկ ՊՔԲ պարունակող սարքերի ու սարքավորումների թափոնները պահել առանց դրանց հեղուկի դատարկման մինչև երկու տարի ժամկետով, եթե դրանք չունեն արտահոսքի հետքեր, հուսալի կապարակնքված են և պահվում են առանց թեքելու ու շրջելու։ Այս դեպքում ՊՔԲ պարունակող հեղուկով սարք-սարքավորումների թափոնները ծածկվում են հաստաշերտ պոլիէթիլենի թաղանթով և ջերմակապարակնքվում, որից հետո առանց թեքելու ու շրջելու տեղավորվում են երկրորդային կուտակման կրկնատակի վրա, որը հնարավոր արտահոսքի ժամանակ ապահովում է հեղուկի ամբողջ ծավալի 110 տոկոսի հավաքումը.
4) ՊՔԲ պարունակող հեղուկով սարք-սարքավորումների թափոններից հեղուկը հեռացնելուց հետո 48 ժամվա ընթացքում սարքերի ու սարքավորումների բոլոր փականներն ու ծորակները փոխարինվում են արտահոսքը կանխարգելող վակուումային խցաններով և կապարակնքվում, որից հետո ՊՔԲ պարունակող հեղուկով սարք-սարքավորումների թափոնները պահվում են մնացորդային հեղուկի հավաքումն ապահովող կրկնատակի վրա։ Եթե հեղուկ ՊՔԲ պարունակող սարքերի ու սարքավորումների թափոնները պահեստավորվում են թեքված կամ շրջված վիճակում, ապա մինչև մնացորդային հեղուկի հավաքումն ապահովող կրկնատակի վրա տեղադրելը, դրանք ծածկվում են հաստաշերտ պոլիէթիլենի թաղանթով և ջերմակապարակնքվում. 
5) կրկնատակ չի պահանջվում, եթե պահեստի հատակը բավարարում է սույն գլխի 60-րդ կետի պահանջներին.
6) փոքր տրամաչափի պինդ ՊՔԲ պարունակող թափոնները պահվում են կոռոզիայի նկատմամբ կայուն փակ պողպատե տարաներում.
7) մեծ տրամաչափի պինդ ՊՔԲ պարունակող թափոնները ծածկվում են հաստաշերտ պոլիէթիլենի թաղանթով և ջերմակապարակնքվում.
8) ՊՔԲ պարունակող թափոնները անհրաժեշտ է տեղակայել բաց կրակից կամ բարձր ջերմության աղբյուրներից հեռու.
9) ՊՔԲ պարունակող թափոնների պահման ջերմաստիճանը չպետք է գերազանցի 55oC-ը․
10) ՊՔԲ պարունակող թափոններից արտահոսքի դեպքում թափոնի գործածության մեջ ներգրավված անձինք պարտավոր են ապահովել հետևյալ նվազագույն պահանջների կատարումը՝
ա. վերացնել արտահոսքի պատճառը,
բ․ մեկուսացնել արտահոսքի շուրջ տարածքը՝ հեռացնելով ջերմության կամ կրակի ցանկացած աղբյուր,
գ. ձեռնարկել միջոցներ արտահոսքի տարածքը օդափոխելու համար,
դ. արտահոսած զանգվածը կլանել չեզոք նյութով (օրինակ՝ ավազով) և ապահովել դրա վերջնական հեռացումը վտանգավոր թափոնի հեռացման լիցենզիա ունեցող կազմակերպության միջոցով։
 
Գ Լ ՈՒ Խ 6
ՊՔԲ ՊԱՐՈՒՆԱԿՈՂ ԹԱՓՈՆՆԵՐԻ ՓՈԽԱԴՐՄԱՆ ՀԱՏՈՒԿ ԿԱՆՈՆՆԵՐՆ ՈՒ ՊԱՀԱՆՋՆԵՐԸ

68. ՊՔԲ պարունակող թափոնների փոխադրման դեպքում պետք է ապահովել սույն հավելվածի 21-րդ և 22-րդ կետերով սահմանված պահանջների կատարումը։
69. ՊՔԲ պարունակող թափոնների օդային փոխադրումն արգելվում է։ 

Գ Լ ՈՒ Խ 7
ՊՔԲ ՊԱՐՈՒՆԱԿՈՂ ԹԱՓՈՆՆԵՐԻ ՄՇԱԿՄԱՆ, ՎՆԱՍԱԶԵՐԾՄԱՆ ՀԱՏՈՒԿ ԿԱՆՈՆՆԵՐՆ ՈՒ ՊԱՀԱՆՋՆԵՐԸ

70. ՊՔԲ պարունակող թափոնների մշակման, վնասազերծման տեխնոլոգիաներ կիրառող օբյեկտի տեղանքը և տեխնոլոգիան ընտրվում է «Շրջակա միջավայրի վրա ազդեցության գնահատման և փորձաքննության մասին» Հայաստանի Հանրապետության օրենքով սահմանված կարգով ստացված շրջակա միջավայրի վրա ազդեցության պետական փորձաքննական դրական եզրակացության հիման վրա, ընդ որում, համաձայն ՀՀ առողջապահության նախարարի 2009 թվականի հոկտեմբերի 29-ի N 20-Ն հրամանով հաստատված N2.1.7.001-09 սանիտարական կանոնների և նորմերի՝ ՊՔԲ պարունակող թափոնների վնասազերծման տեխնոլոգիաներ կիրառող օբյեկտը արգելվում է տեղակայել.
1) խմելու, տնտեսակենցաղային ջրաղբյուրների և հանքային ջրերի աղբյուրների սանիտարական պահպանման բոլոր գոտիներում, ջրամատակարարման համակարգի հաղորդակցուղիների սանիտարական պահպանման շերտագծում.
2) առողջարանների սանիտարական պահպանման գոտիներում.
3) բնակավայրերում.
4) բնակչության զանգվածային հանգստի գոտիներում.
5) ջրատար հորիզոնների մակերևույթ դուրս գալու վայրերում.
6) բաց ջրամբարների ջրապահպան գոտիներում.
7) ճահճոտ և ջրերով ողողվող տարածքներում.
8) շինարարության համար անբարենպաստ հողատարածքներում` տեկտոնական խզվածքներին հարող, սողանքների և սելավների գոտիներում:
71. ՊՔԲ պարունակող թափոնները պետք է ոչնչացվեն կամ անվերադարձ փոխակերպվեն։
72. ՊՔԲ պարունակող հեղուկով սարք-սարքավորումները մինչև դրանց վերօգտագործումը կամ մետաղի կորզումը պետք է մաքրվեն, վնասազերծվեն՝ դրանց մեջ ընդհանուր ՊՔԲ-ի զանգվածային մասի պարունակությունը պետք է լինի 0.005 տոկոսից ցածր։
73. ՊՔԲ պարունակող թափոնների վնասազերծումը պետք է ներառի վտանգավոր թափոնների բարձր ջերմաստիճանային այրում՝ հեռացող ծխագազերի մաքրմամբ, կամ քիմիական/ջերմային ապաքլորայնացում` մնացորդային կայուն օրգանական աղտոտիչների քայքայմամբ։
74. ՊՔԲ պարունակող թափոնների բարձր ջերմաստիճանային այրման եղանակով վնասազերծման և ծխագազերի մաքրման արդյունքում առաջացող մնացորդները (թռչող մոխիր, փոշի, սկրուբերի հեղուկ) ևս համարվում են վտանգավոր թափոններ։
75. ՊՔԲ պարունակող թափոնների մշակման, վնասազերծման տեխնոլոգիաներ կիրառող օբյեկտներում պետք է ապահովվի ՊՔԲ թափոնների հոսքերի հետևելիությունը, բացառվի ՊՔԲ պարունակող թափոնների նոսրացումը և այլ նյութերի կամ թափոնների հետ խառնումը։
76. ՊՔԲ պարունակող թափոնների վնասազերծման դեպքում առաջնայնությունը պետք է տրվի փորձարկված, արդյունաբերական կիրառություն ունեցող տեխնոլոգիաներին, որոնք թույլ են տալիս դրանց կիրառման ընթացքում վերահսկել դեպի մթնոլորտ, մակերևութային և ստորերկրյա ջրեր և հողային ծածկույթ արտանետումները։
77. Արգելվում է ՊՔԲ պարունակող թափոնների թափոնների թաղումը աղբավայրերում։
78. ՊՔԲ պարունակող թափոնների մշակման, վնասազերծման տեխնոլոգիաներ կիրառող օբյեկտից դեպի մթնոլորտ, մակերևութային և ստորերկրյա ջրեր և հողային ծածկույթ արտանետումների սահմանային թույլատրելի քանակները որոշվում են «Շրջակա միջավայրի վրա ազդեցության գնահատման և փորձաքննության մասին» օրենքով սահմանված նախատեսվող գործունեության ՇՄԱԳ գործընթացում։

Բ Ա Ժ Ի Ն 4

ՊԵՍՏԻՑԻԴՆԵՐԻ ԹԱՓՈՆՆԵՐԻ 
ԳՈՐԾԱԾՈՒԹՅԱՆ ՀԱՏՈՒԿ ԿԱՆՈՆՆԵՐՆ ՈՒ ՊԱՀԱՆՋՆԵՐԸ
 
Գ Լ ՈՒ Խ 1
ԸՆԴՀԱՆՈՒՐ ԴՐՈՒՅԹՆԵՐ

79. Սույն բաժնով սահմանվում են Հայաստանի Հանրապետության տարածքում առաջացած և պահվող պեստիցիդների թափոնների գործածության հատուկ կանոններն ու պահանջները։
80. Սույն բաժնով սահմանված հատուկ կանոններն ու պահանջները՝ սույն հավելվածի 1-ին բաժնով սահմանված թափոնների գործածության ընդհանուր կանոնների ու պահանջների հետ միասին տարածվում են պեստիցիդների թափոններ առաջացնողների և այդ թափոնների գործածության մեջ ներգրավված անձանց վրա։ 
81. Սույն բաժնում կիրառվող հիմնական հասկացություններն են՝
1) պեստիցիդներ՝ «Բուսասանիտարիայի մասին» օրենքի 3-րդ հոդվածի 1-ին մասի 25-րդ կետով սահմանված բույսերի պաշտպանության միջոց, նյութ կամ նյութերի խառնուրդ.
2) պեստիցիդների թափոն՝ պիտանիության ժամկետը լրացած (արտադրողի կողմից սահմանված ժամկետի ընթացքում չօգտագործված), սկզբնական սպառողական հատկությունները կորցրած և օգտագործման համար ոչ պիտանի, օգտագործումն արգելված կամ սեփականատիրոջ (տնօրինողի)  հայեցողությամբ օգտագործումից հանված պեստիցիդներ։

Գ Լ ՈՒ Խ 2
ՊԵՍՏԻՑԻԴՆԵՐԻ ԹԱՓՈՆ ԱՌԱՋԱՑՆՈՂԻ ԵՎ ԳՈՐԾԱԾՈՒԹՅԱՆ ՄԵՋ ՆԵՐԳՐԱՎՎԱԾ ԱՆՁԻ ՊԱՐՏԱԿԱՆՈՒԹՅՈՒՆՆԵՐԸ

82. Պեստիցիդների թափոնի գործածության մեջ ներգրավված անձը պարտավոր է՝
1) բացառել պեստիցիդի թափոնների օգտագործումը կամ օգտագործման նպատակով վերամշակումը.
2) պեստիցիդների թափոնների պահման ընթացքում ձեռնարկել անհրաժեշտ միջոցառումներ՝ պեստիցիդների թափոններից որևէ նյութի արտահոսք թույլ չտալու նպատակով.
3) նախքան պեստիցիդի թափոնի գործածությունն իրականացնելն ապահովել`
ա. պեստիցիդների թափոնների փաթեթավորման իրականացումը՝ սույն հավելվածի 21-րդ կետի 1-ին ենթակետով փաթեթվածքին ներկայացվող պահանջների պահպանմամբ.
բ. պեստիցիդների թափոնների նույնականացումը՝ պեստիցիդի վերաբերյալ հավաստի տվյալների բացակայության դեպքում.
4) ընդունել պեստիցիդների թափոնների գործածության իրականացման ընթացքում աշխատանքի անվտանգության պահանջները սահմանող ներքին իրավական ակտեր։ 
83. Պեստիցիդների թափոն առաջացնողը պարտավոր է՝
1) չօգտագործել պեստիցիդի թափոնը. 
2) ապահովել պեստիցիդի թափոնի առանձնացված պահումը այլ նյութերից, ապրանքներից և թափոններից։

Գ Լ ՈՒ Խ 3
ՊԵՍՏԻՑԻԴՆԵՐԻ ԹԱՓՈՆՆԵՐԻ ՄԱԿՆՇՄԱՆ ՀԱՏՈՒԿ ԿԱՆՈՆՆԵՐՆ ՈՒ ՊԱՀԱՆՋՆԵՐԸ

84. Պեստիցիդի թափոնների մակնշվածքը պետք է ներառի հետևյալ տեղեկությունները՝
1) սույն հավելվածի 1-ին բաժնի 4-րդ գլխի 8-րդ կետով սահմանված տվյալները, 
2) «պեստիցիդների թափոն» գրառումը.
3) պեստիցիդի անվանումը, այդ թվում՝ առևտրային անվանումը․
4) պեստիցիդի արտադրողի անվանումը.
5) պեստիցիդի արտադրման ամսաթիվը, ամիսը, տարեթիվը (հայտնի լինելու դեպքում)․
6) պեստիցիդի ազդող նյութը, դրա տոկոսային հարաբերությունը կամ պարունակությունը միավոր ծավալում.
7) պեստիցիդի պատրաստուկային ձևը.
8) պեստիցիդի թափոն համարվելու հատկանիշը (օրինակ՝ «պիտանիության ժամկետը լրացած» կամ «օգտագործումն արգելված պեստիցիդ» և այլն). 
9) պեստիցիդի թափոնի փաթեթվածքում պեստիցիդի ծավալը կամ քաշը.
10) «Վտանգավոր բեռների միջազգային ճանապարհային փոխադրումների մասին» եվրոպական համաձայնագրով նախատեսված և վերջինիս պահանջներին համապատասխանող ձևաչափով ՄԱԿ-ի համապատասխան նշագրման համարը, օրինակ՝ «UN 2588».
11) վտանգի (ֆիզիկական, մարդու առողջության և շրջակա միջավայրի) պիկտոգրամները համապատասխան GHS ծածկագրերով (GHS02, GHS05, GHS06, GHS07, GHS09՝ տվյալ պեստիցիդի թափոնի նկատմամբ համապատասխանաբար կիրառելիության դեպքում)՝ ըստ «Վտանգավոր բեռների միջազգային ճանապարհային փոխադրումների մասին» եվրոպական համաձայնագրի. Պեստիցիդի թափոնի վտանգի ծածկագրերը և պիկտոգրամի պատկերները ներկայացված են նկար 5-ում.
12) պեստիցիդի թափոնների հայտնի բաղադրիչների վտանգավորության վերաբերյալ (ֆիզիկական, մարդու առողջության և շրջակա միջավայրի) հայտարարությունները՝ H ծածկագրերով, համաձայն ՄԱԿ-ի քիմիական նյութերի դասակարգման և մակնշման գլոբալ ներդաշնակեցված համակարգի.
13) պահեստավորման դեպքում՝ դրա տարեթիվը, ամիսը, ամսաթիվը և հասցեն.
14) պեստիցիդի թափոն առաջացնողի կամ պեստիցիդի թափոնի գործածության մեջ ներգրավված անձի անվանումը և կոնտակտային տվյալները:

	Նկար 5․ Վտանգի պիկտոգրամ և ծածկագիր





Գ Լ ՈՒ Խ 4
ՊԵՍՏԻՑԻԴՆԵՐԻ ԹԱՓՈՆՆԵՐԻ ՓԱԹԵԹՎԱԾՔԻ ՀԱՏՈՒԿ ՊԱՀԱՆՋՆԵՐ

85. Փոխադրման կամ պահման նպատակով պեստիցիդների թափոնների փաթեթվածքը պետք է համապատասխանի սույն հավելվածի 21-րդ կետի 1-ին ենթակետով սահմանված պահանջներին:
Գ Լ ՈՒ Խ 5
ՊԵՍՏԻՑԻԴՆԵՐԻ ԹԱՓՈՆՆԵՐԻ ՊԱՀՄԱՆ ՀԱՏՈՒԿ ԿԱՆՈՆՆԵՐՆ ՈՒ ՊԱՀԱՆՋՆԵՐԸ
86. Պեստիցիդների թափոնների պահեստը կամ դրա տեղանքը ընտրվում է «Շրջակա միջավայրի վրա ազդեցության գնահատման և փորձաքննության մասին» օրենքով սահմանված կարգով ստացված շրջակա միջավայրի վրա ազդեցության պետական փորձաքննական դրական եզրակացության հիման վրա՝ հաշվի առնելով Հայաստանի Հանրապետության առողջապահության նախարարի 2005 թվականի օգոստոսի 30-ի N 790-Ն հրամանով հաստատված սանիտարական նորմերը և կանոնները։
87. Պահեստը պետք է լինի մեկ հարկանի փակ շինություն։ Պահեստում պետք է ապահովել ջեռուցման և օդափոխության համակարգերի առկայությունը՝ ըստ Հայաստանի Հանրապետության քաղաքաշինության նախարարի 2004 թվականի օգոստոսի 4-ի N 83-Ն հրամանով սահմանված շինարարական նորմերի:
88. Պահեստի հատակը դրա կառուցվածքի տեսանկյունից պետք է հնարավորություն ընձեռի պահվող հեղուկ նյութերի ամբողջ ծավարի 25 տոկոսի չափով արտահոսքի կուտակումը և էկոլոգիապես և տեխնիկապես անվտանգ հավաքումը։
89. Պահեստի շինությունը պետք է ունենա մուտքի մոտ համապատասխան ցուցանակ, որը կներառի պեստիցիդների անվանումները, դրանց ակտիվ նյութը կամ հիմնական վտանգավոր բաղադրիչը և պեստիցիդների թափոնների ընդհանուր ծավալը կամ քաշը.
90. Նախքան պեստիցիդների թափոնի պահումը, պեստիցիդի թափոնի գործածության մեջ ներգրավված անձը պարտավոր է իրականացնել պեստիցիդի թափոնի փաթեթավորում՝ դրա գտնվելու վայրում ժամանակավոր առանձնացված աշխատանքային գոտում (օրինակ՝ բացօթյա ծածկապատ տարածքում) կամ վտանգավոր թափոնների փաթեթավորման մասնագիտացված ընկերության տարածքում, եթե պեստիցիդների թափոնի փոխադրումը վերոնշյալ մասնագիտացված ընկերության տարածք համարվում է ապահով՝ պեստիցիդի սկզբնական փաթեթվածքի հուսալիության՝ սույն  հավելվածի 21-րդ կետի 1-ին ենթակետով սահմանված փաթեթվածքի պահանջներին համապատասխանելիության տեսանկյունից։ Պեստիցիդների թափոնների փաթեթավորումն իրավունք ունեն իրականացնել միայն պեստիցիդների թափոնների հետ աշխատանքի անվտանգության հրահանգավորում ու վերապատրաստում անցած անձինք, այդ թվում՝ պեստիցիդների թափոնի գործածության մեջ ներգրավված անձի աշխատողները՝ իրենց աշխատանքային պարտականությունների շրջանակներում։
91. Պեստիցիդների թափոնների փաթեթավորման կամ վերափաթեթավորման համար ժամանակավորապես առանձնացված աշխատանքային գոտին (այսուհետ՝ աշխատանքային գոտի) պետք է՝
1) գտնվի բնակչությունից, հանրային շենքերից ու շինություններից, ճանապարհներից, մակերևութային ջրերից և ստորգետնյա ջրերի հորերից առնվազն 200 մետր հեռավորության վրա.
2) լինի ծածկապատ և օդափոխվող.
3) ունենա հարթ և քիմիական նյութերի ներթափանցումը բացառող հիմք, որի կառուցվածքը հնարավորություն կընձեռի արտահոսած և կուտակված նյութերը էկոլոգիապես և տեխնիկապես անվտանգ եղանակով հավաքելու և վերջնական հեռացնելու համար.
4) հագեցված լինի պեստիցիդների թափոնի փաթեթավորման աշխատանքների համար անհրաժեշտ և շրջակա միջավայրի աղտոտումն ու մարդու առողջության ռիսկերը նվազեցնող սարքավորանքով.
5) ունենա հրդեհի, ջերմության տարածման, էլեկտրահարման վտանգի, քիմիական նյութերի արտահոսքերի, դեպի մթնոլորտ վնասակար նյութերի արտանետումների հետ կապված ռիսկերը կանխարգելող տեխնիկական լուծումներ: 
92. Եթե պեստիցիդների թափոնների փաթեթավորումն իրականացնելիս հայտնի չէ պեստիցիդի տեսակը, ապա պեստիցիդների թափոնի գործածության մեջ ներգրավված անձը պետք է ապահովի պեստիցիդի նույնականացումը հավատարմագրված լաբորատորիայում պեստիցիդի տվյալ խմբաքանակից կամ պեստիցիդների խառնուրդից վերցված ներկայացուցչական նմուշների հետազոտման միջոցով։
93. Հեղուկ պեստիցիդների թափոնների փաթեթվածքում պետք է թողնել բավարար չափով դատարկ տարածություն՝ ջերմաստիճանի հնարավոր բարձրացման դեպքում հեղուկի ընդարձակման արդյունքում արտահոսքի առաջացումը կանխելու համար, պահպանելով տարայի լցման մակարդակի համապատասխանությունը հեղուկ նյութի եռման կետին ըստ հետևյալ ցուցիչների (հեղուկի եռման ջերմաստիճան, տարայի լցման սահմանաչափ)՝ 
1) <60°C՝ 90%.
2) 60-100°C՝ 92%. 
3) 100-200°C՝ 94%. 
4) 200-300°C՝ 96%.
5) >300°C՝ 98%:
94. Պեստիցիդների թափոնների պահման ժամանակ անհրաժեշտ է բացառել՝
1) չնույնականացված պեստիցիդների, սկզբնական փաթեթվածքը խախտված կամ առանց մակնշման պեստիցիդների թափոնների և սահմանված կարգով փաթեթավորված (վերափաթեթավորված) պեստիցիդների թափոնների համատեղ պահումը,
2) պահեստում 35°C գերազանցող և 0°C-ից ցածր ջերմաստիճանների ներգործությունը,
3) խոնավության ներթափանցումը պեստիցիդների թափոնի փաթեթվածքի մեջ՝ պահեստում 60 տոկոսից ցածր հարաբերական խոնավության միջավայրի ապահովմամբ, 
4) արևի ուղիղ ճառագայթների ներգործությունը։
95. Պեստիցիդների թափոնները պետք է պահվեն երկրորդային կուտակման կրկնատակով, ինչը հնարավոր արտահոսքի ժամանակ ապահովում է փաթեթվածքում առկա պեստիցիդների թափոնի ամբողջ ծավալի 25 տոկոսի հավաքումը։ 
96. Կրկնատակ չի պահանջվում, եթե պահեստի հատակը բավարարում է սույն գլխի 88-րդ կետի պահանջներին։
97. Կենտրոնացված պահեստում պեստիցիդների թափոնները կարող են պահվել նաև դարակաշարի վրա։
98. Կենտրոնացված պահեստի դարակաշարը պետք է` 
1) լինի չհրկիզվող նյութից. 
2) դիմացկունության տեսանկյունից համապատասխանի բեռի կշռին. 
3) բացառի պեստիցիդների թափոնների ինքնաբերաբար տեղաշարժը։
99. Պեստիցիդների թափոններից արտահոսքի դեպքում թափոնի գործածության մեջ ներգրավված անձինք պարտավոր են ապահովել հետևյալ նվազագույն պահանջների կատարումը՝
1) համապատասխան անհատական պաշտպանիչ միջոցներ կրելով վերացնել արտահոսքի պատճառը.
2) մեկուսացնել արտահոսքի շուրջ տարածքը՝ հեռացնելով ջերմության կամ կրակի ցանկացած աղբյուր.
3) ձեռնարկել միջոցներ արտահոսքի տարածքը օդափոխելու համար.
4) արտահոսած զանգվածը կլանել չեզոք նյութով (օրինակ՝ ավազով) և ապահովել դրա վերջնական հեռացումը վտանգավոր թափոնի հեռացման լիցենզիա ունեցող կազմակերպության միջոցով։
 
Գ Լ ՈՒ Խ 6
ՊԵՍՏԻՑԻԴՆԵՐԻ ԹԱՓՈՆՆԵՐԻ ՓՈԽԱԴՐՄԱՆ ՀԱՏՈՒԿ ԿԱՆՈՆՆԵՐՆ ՈՒ ՊԱՀԱՆՋՆԵՐԸ
100. Պեստիցիդների թափոնների փոխադրման դեպքում պետք է ապահովել պեստիցիդների թափոնների փաթեթվածքի համապատասխանությունը սույն հավելվածի 21-րդ 1-ին ենթակետով սահմանված պահանջներին։
101. Պեստիցիդների թափոնների օդային փոխադրումն արգելվում է։ 

Գ Լ ՈՒ Խ 7
ՊԵՍՏԻՑԻԴՆԵՐԻ ԹԱՓՈՆՆԵՐԻ ՎՆԱՍԱԶԵՐԾՄԱՆ ՀԱՏՈՒԿ ԿԱՆՈՆՆԵՐՆ ՈՒ ՊԱՀԱՆՋՆԵՐԸ

102. Պեստիցիդների թափոնների վնասազերծման տեխնոլոգիաներ կիրառող օբյեկտի տեղանքը և տեխնոլոգիան ընտրվում է «Շրջակա միջավայրի վրա ազդեցության գնահատման և փորձաքննության մասին» օրենքով սահմանված կարգով ստացված շրջակա միջավայրի վրա ազդեցության պետական փորձաքննական դրական եզրակացության հիման վրա:
103. Պեստիցիդների թափոնները պետք է վնասազերծվեն բարձր ջերմաստիճանային այրման կայանքներում՝ հեռացող ծխագազերի մաքրմամբ։ Պեստիցիդների թափոնների բարձր ջերմաստիճանային այրման եղանակով վնասազերծման և ծխագազերի մաքրման արդյունքում առաջացող մնացորդները (թռչող մոխիր, փոշի, սկրուբերի հեղուկ) ևս համարվում են վտանգավոր թափոններ։
104. Պեստիցիդների թափոնների վնասազերծման տեխնոլոգիաներ կիրառող օբյեկտներում պետք է ապահովվի պեստիցիդների թափոնների հոսքերի հետևելիությունը, բացառվի պեստիցիդների թափոնների նոսրացումը և այլ նյութերի հետ խառնվելը։
105. Արգելվում է պեստիցիդների թափոնների թաղումը աղբավայրերում։
106. Պեստիցիդների թափոնների վնասազերծման տեխնոլոգիաներ կիրառող օբյեկտից դեպի մթնոլորտ, մակերևութային և ստորերկրյա ջրեր և հողային ծածկույթ արտանետումների սահմանային թույլատրելի քանակները որոշվում են «Շրջակա միջավայրի վրա ազդեցության գնահատման և փորձաքննության մասին» օրենքով սահմանված նախատեսվող գործունեության ՇՄԱԳ գործընթացում։ 
107. Պեստիցիդների թափոնների վնասազերծման դեպքում առաջնայնությունը պետք է տրվի փորձարկված, արդյունաբերական կիրառություն ունեցող տեխնոլոգիաներին, որոնք ապահովում են պեստիցիդների թափոնների քայքայում կամ անվերադարձ փոխակերպում և թույլ են տալիս դրանց կիրառման ընթացքում վերահսկել դեպի մթնոլորտ, մակերևութային և ստորերկրյա ջրեր և հողային ծածկույթ արտանետումները։»։

